
Gwybodaeth gefndirol

Mae’r deunyddiau canlynol yn hanfodol i’w defnyddio gyda’r adnodd hwn: 

• Sgôr Eulenberg o Symffoni Rhif 1 Op.68 gan Brahms [ISBN 3-7957-6682-6]
• Recordiad o Symffoni Brahms 

Gwaith gwybodaeth baratoadol gyda’r dosbarth o ran:

• confensiynau cerddorol ac arddulliadol y cyfnod Rhamantaidd
• datblygiad y Symffoni, 1830 - 1910 
• arddull gerddorol Brahms 
• an analysis of the movement required for study i.e. 

Movement IV: Adagio – Allegro non troppo ma con brio

Bwriedir i’r nodiadau hyn helpu athrawon cerddoriaeth i baratoi a chyflwyno’r gwaith gosod. Fe’u 
cynigir fel canllawiau amlinellol, ac maent yn cynnwys awgrymiadau o ran y cynnwys a’r cefndir 
cerddorol angenrheidiol i’w hastudio, ond nid yw wedi’i fwriadu i fod yn adnodd cynhwysfawr. 
Mae’r wybodaeth yn cynnwys y dadansoddiad, ac mae rhai cwestiynau ychwanegol wedi’u 
cynnwys i ategu gwaith ymchwil pellach a dealltwriaeth estynedig.

Prif nodweddion arddulliadol cerddoriaeth Ramantaidd   

Nid yw ystyr Rhamantaidd fel y’i cymhwysir i gerddoriaeth y 19eg Ganrif yn hawdd i’w ddiffinio. 
Roedd yn arddull gymhleth a oedd yn cynnwys arddulliau unigol ag elfennau cerddorol cyffredin. 
Roedd yn anodd ei ddiffinio gan fod cyfansoddwyr cynharach wedi dangos tueddiadau’r cyfnod 
a oedd yn gysylltiedig â’r disgrifiad. Roedd ffynonellau cynnar yr arddull gerddorol i’w gweld 
yn 5ed a 9fed symffonïau Beethoven, Don Giovanni a’r Magic Flute gan Beethoven a Creation a 
Seasons gan Haydn.  Llwyddodd cyfansoddwyr megis Beethoven, Weber a hyd yn oed Schubert i 
drosglwyddo o’r cyfnod Clasurol i’r Rhamantaidd.

Serch hynny, mae’r canllawiau er mwyn sicrhau dealltwriaeth myfyrwyr a gwerthfawrogiad 
cyffredinol yn syml, er mai dim ond amlinelliad cryno a rhai awgrymiadau y gellir eu cynnig yma yn 
y Nodiadau i Athrawon.

Yn gyffredinol, derbynnir bod y cyfnod Rhamantaidd yn cynnig cerddoriaeth wedi’i hysbrydoli gan 
lenyddiaeth, hanes, natur ac emosiwn dynol. Ysgrifennodd Heine: ‘Roedd yn rhaid i gelf glasurol 
fynegi’r cyfyngedig....roedd yn rhaid i gelf ramantaidd gynrychioli’r anghyfyngedig a’r ysbrydol’. Nid 
oedd cyfansoddwyr Rhamantaidd yn fwy hyblyg na phwerus na Mozart neu Bach, ond roedd gan 
bob un ohonynt, fwy neu lai, brofiad o ddiwylliant cyffredinol ehangach, wrth i gerddorion gael eu 
croesawu i gylchoedd llenyddol ac artistig. Cafodd y sefyllfa wleidyddol ar ôl Rhyfeloedd Napoleon 
effaith ar sawl rhan o gymdeithas, ac wrth i wyddonwyr geisio egluro’r bydysawd a’i fecaneg, 
roedd cerddoriaeth a llenyddiaeth yn adlewyrchu ymateb i resymoliaeth y ganrif flaenorol. (Fodd 
bynnag, o blith yr holl newidiadau cymdeithasol a oedd yn gysylltiedig â cherddoriaeth, fwy na 
thebyg mai dirywiad yr hen system nawdd (patronage), yn y pen draw, oedd y pwysicaf). 

Nodweddion cyffredinol cerddoriaeth Ramantaidd

• Roedd cyfansoddwyr Rhamantaidd cynnar yn cynnwys Schubert a Mendelssohn, ac yn fwy 
nodweddiadol, Schumann, Chopin a Weber. Adlewyrchir cyfnodau diweddarach Rhamantiaeth 
yng ngwaith Wagner, Liszt a Berlioz. Ymhlith cyfansoddwyr nodedig eraill o’r cyfnod hwn roedd 
Tchaikovsky, Dvorak, Smetana, Verdi ac, wrth gwrs, Brahms.

• Strwythurau - roedd mynegiant mwy personol o emosiwn yn amlwg, a mwy o ryddid o ran ffurf 
a dyluniad. Dechreuodd y rhaniadau ffurfiol rhwng symudiadau’r symffoni i ddymchwel.

• O ganlyniad i gysylltiadau agosach â’r celfyddydau eraill, ysgogwyd cerddoriaeth destunol h.y. 
y gerdd symffonig, y symffoni destunol a’r agorawd cyngerdd. 

• Mwy o drefniadaeth ac undod mewn cyfansoddiadau drwy ddefnyddio themâu cylchol, yn 
aml wedi’u datblygu a’u gweddnewid h.y. idée fixe (Berlioz), leitmotif (Wagner), gweddnewid/
metamorffosis thematig o’r thema (Liszt).

• Mwy o amrywiaeth yn y ‘mathau’ o gerddoriaeth h.y. caneuon byr a darnau piano, i weithfeydd 
cerddorfaol aml-symudiad, cylchoedd o ganeuon, dramâu cerddorol estynedig ac eithriadol. 
Roedd y darnau byrrach yn gyfryngau ardderchog ar gyfer telynegiaeth Ramantaidd.

• Ehangu’r gerddorfa, gwelliant mewn perthynas ag amrywiol offerynnau, yn enwedig offerynnau 
pres; roedd y palet cerddorfaol yn hynod gyfoethog a lliwgar, gyda’r gallu i ddarparu 
gwrthgyferbyniadau dramatig aruthrol a chynnig grym a chywreinrwydd eithriadol o ran 
mynegiant cerddorol. 

• Pwyslais ar y meistrolgar (yn enwedig pianyddion a feiolinwyr); cynyddodd amrediad a grym 
y piano wrth i’r offeryn barhau i esblygu (e.e. arweiniodd mwy o ddefnydd o’r pedalau at 
gyfleoedd newydd o ran seinlawnder). 

•  Mae’r gweadau yn cynnwys llawer o wrthgyferbyniadau, o dan ddylanwad arddulliau 
homoffonig a gwrthbwyntiol y gorffennol, â’r gallu bellach i sicrhau amrediad ehangach o ran 
traw, lliw sain a deinameg. Cyfansoddwyr yn fwy cartrefol wrth ddefnyddio adnoddau harmonig 
- roedd gwrthbwynt yn llai naturiol i lawer o gyfansoddwyr y cyfnod. 

•  Mwy o ddeunydd thematig emosiynol a llai o ddeunydd thematig mecanyddol, gyda 
phwyslais bellach ar sylwedd alawol telynegol;  roedd yr alaw yn dod yn fwy mynegiannol, 
wedi’i chyfoethogi drwy arlliw deinamig mynegiannol; noder diffiniad clir y sylwedd alawol 
drwy ddefnyddio offerynnau unawdol - a’r defnydd o amrediad offerynnau sydd ddim wedi’u 
defnyddio o’r blaen.

• Archwiliadau harmonig amlwg: nodwyd eisoes yng ngwaith Beethoven, gyda chyfansoddwyr 
yn cynnwys trawsgyweiriadau annisgwyl ac anturus, cordiau cynyddol gymhleth, gan newid 
cywair mewn ffordd feiddgar a chromatig - gan ddangos yn aml swyddogaethau harmonig, yr 
oedd rhywfaint ohonynt, fodd bynnag, yn fwy amwys. Ymdeimlad bod cyweiredd yn dechrau 
dadelfennu yng ngwaith rhai (Wagner), lle’r oedd y defnydd o anghyseinedd yn amharu ar 
yr ymdeimlad o gywair a chymalau alawol a oedd yn osgoi diweddebau rheolaidd a oedd yn 
diffinio’r cywair. Dechreuodd y genhedlaeth newydd o gyfansoddwyr Rhamantaidd droi eu 

cefnau ar harmoni swyddogaethol blaenorol a’r ymdeimlad o gysylltiadau rhwng cyweiriau.

• Twf Cenedlaetholdeb yng ngwaith rhai cyfansoddwyr penodol, a ystyriwyd fel ffordd o 
weithredu yn erbyn dylanwadau Almaenig mewn cerddoriaeth.

• Dechreuodd masnacheiddio (commercialism) ffynnu mewn cerddoriaeth gyda’r marchnadoedd 
mwy rhydd a chymorth gwladol (daeth cyngherddau masnachol, yr opera, y meistri teithiol, y 
beirniad/ newyddiadurwyr cerddorol/ addysg mewn cerddoriaeth yn llawer mwy cyffredin, ac 
roedd cerddoriaeth brint ar gael yn llawer ehangach). 

BRAHMS – Ei Fywyd a’r Cyfnod

•  Cyfansoddwr a phianydd o’r Almaen (1833 - 1897). Fe’i ganed yn Hamburg, ond bu’n byw yn 
Fienna am y rhan fwyaf o’i fywyd. Caiff ei gydnabod fel un o’r cyfansoddwyr gorau erioed. Fel 
un o gerddorion y cyfnod Rhamantaidd, caiff ei ystyried yn draddodiadwr ac yn arloeswr; mae 
ei gerddoriaeth yn cynnwys elfennau o’r cyfnod Clasurol a’r Rhamantaidd. Mae ei gerddoriaeth 
wedi’i gwreiddio yn y gorffennol, o ran strwythurau a thechnegau cyfansoddiadol y ddau gyfnod 
blaenorol h.y. Cyfnod Baroc a’r Cyfnod Clasurol. Roedd yn feistr ar y gwrthbwynt a datblygiad, 
fel y gwelir yng ngwaith y meistri Clasurol, Haydn, Mozart a Beethoven. Ynghyd â Bruckner, 
roedd gan Brahms barch amlwg tuag at ddelfrydau’r symffoni Glasurol fel y gwelwyd yng 
ngwaith Beethoven; byddai’r ddau yn cynnwys delfrydau Rhamantaidd newydd o harmoni, 
addurniad ac offeryniaeth yn eu ffordd eu hunain. 

• Fel bachgen ifanc, cafodd Brahms wersi cerddorol gan ei dad, a oedd hefyd yn gerddor; erbyn 
iddo gyrraedd ei arddegau, roedd eisoes yn gerddor cymwys ac yn bianydd medrus.

• Dechreuodd Brahms gyfansoddi yn gynnar yn ystod ei fywyd - ond roedd bob amser yn 
berffeithydd ac ni chadwodd gopïau o’i waith cynnar. Fe’i disgrifiwyd gan Grout fel ‘Naturally 
conscientious, severely self-critical…’ Arhosodd yr arfer hwn, a pharhaodd i ddinistrio darnau 
nad oedd o’r farn eu bod yn cyrraedd safon benodol. Dywedwyd iddo, fel cyfansoddwr ifanc, 
bapuro waliau ei ystafell gydag ugain o ddarnau ar gyfer pedwarawd llinynnol a wrthodwyd 
ganddo cyn iddo gyfansoddi darn yr oedd yn ddigon bodlon ag ef i’w gyhoeddi.

• Dangosodd ddiddordeb cynnar mewn cyfansoddi, a chafodd ei waith rhywfaint o ganmoliaeth 
pan aeth ar daith (fel cyfeilydd) gyda’r feiolinydd o Hwngari, Reményi. Yn 1853, aeth y ddau i 
ymweld â Joseph Joachim, a chwaraeodd Brahms rai o’i gyfansoddiadau piano iddo. Tua’r un 
adeg, aeth y cyfansoddwr ifanc hefyd i ymweld â Robert a Clara Schumann. Chwaraeodd rai 
o’i ddarnau piano iddynt a ddisgrifiwyd ganddynt fel ‘symffonïau cudd’. Dechreuodd ei broject i 
ysgrifennu ei symffoni gyntaf o’r adeg honno ymlaen, a gwnaethant barhau’n ffrindiau agos. 

• Dechreuodd gyfansoddi cerddoriaeth gerddorfaol yn 1857-9, pan gafodd gyfle i weithio gyda 
cherddorfa Detmold, ar ôl iddo astudio offeryniaeth yn ystod ei gyfnod yn Düsseldorf. Nododd 
ei ffrindiau a’i gyfoedion ei arafwch (a’i anhawster efallai) wrth ysgrifennu darn cerddorfaol. 
Roedd ei allbwn cynharach yn sylweddol, ond ar ffurf cerddoriaeth neu ganeuon siambr gan 
fwyaf.

• Roedd rhai o’i gyfoedion o’r farn bod ei gerddoriaeth yn rhy academaidd; 

gwrthododd cyfansoddwyr modernaidd y cyfnod megis Liszt a Wagner ei gyfansoddi mwy 
traddodiadol. Roedd cyfansoddwyr diweddarach megis Schoenberg ac Elgar yn edmygu ei 
grefftwriaeth. 

• Erbyn dechrau’r 1870au, fe’i penodwyd yn brif arweinydd y Gymdeithas Cyfeillion Cerddoriaeth, 
ac arweiniodd Gerddorfa Ffilharmonig Fienna hefyd am dri thymor.

• Allbwn: Cyfansoddodd Brahms gerddoriaeth siambr, symffonïau, concertos a darnau i’r piano a 
chyfansoddiadau corawl. Roedd wedi cyhoeddi 2 serenâd, lled-symffonig.

Cyfansoddwyr gwaith symffonig, 1830-1910:

Schubert, Mendelssohn, Berlioz, Schumann, Liszt, Brahms, Smetana, Bruckner, Dvořák, 
Mahler, Tchaikovsky, Strauss, Spohr, Sibelius, Ives, Scriabin.

I gael awgrymiadau gwrando, cyfeiriwch at y Canllaw Addysgu (gwefan CBAC) 

BRAHMS - Arddull Gerddorol

Efallai yn fwy nag unrhyw gyfansoddwr blaenorol, roedd Brahms yn ymwybodol iawn o ehangder 
llawn y traddodiad a etifeddwyd ganddo, a pharhaodd yn draddodiadwr er gwaethaf y nodweddion 
Rhamantaidd pwerus yn ei gerddoriaeth. Ni ellir anwybyddu’r tuedd Clasurol yn ei waith; yn ystod 
y cyfnod, fe’i ystyriwyd fel y ‘true upholder of a central German tradition’ (Groves).

Yn ystod blynyddoedd cyntaf ei fywyd, roedd dylanwad Liszt a Wagner ar y gerddoriaeth 
Almaenig ‘newydd’ - ond, ar y cyd â Joachim, roedd Brahms yn gwrthwynebu strwythur testunol 
y meddylfryd hwn. Roedd cyfansoddwyr Rhamantaidd y cyfnod, a oedd yn benderfynol o greu’r 
foment emosiynol, yn aml yn cynhyrchu gwaith a oedd yn dioddef o ganlyniad i golli strwythur i ryw 
raddau; roedd Brahms, yr ysgolhaig a’r academydd, yn awyddus i sicrhau cydbwysedd rhwng y 
ddau.

Roedd y rhan fwyaf o arbrofion Brahms â strwythur cerddorol bob amser yn seiliedig ar 
fodel cerddorol penodol a ddefnyddiwyd ganddo fel delfryd a chanllaw, o ran ffurf sonata ac o 
ran gweadau a ffurfiau polyffonig y Baroc. Cafodd Beethoven ddylanwad mawr arno o ran ei 
ymdeimlad o ffurf. Yn strwythurol, dylid nodi sut yr ehangodd ffurf y sonata - defnyddiodd y ffurf 
yn eithriadol o lwyddiannus, yn ôl Charles Rosen. Dilynodd y strwythur cyffredinol allanol, ac 
mae’r pwyslais ar bwysigrwydd y symudiadau allanol yn amlwg. Dilynodd y traddodiad clasurol o 
gyfansoddi 2il symudiad araf, gydag adrannau cyntaf ac olaf monothematig, ac adrannau canolog 
a oedd yn cynnig deunydd gwrthgyferbyniol. Yn ei symffonïau, ni chyfeiriodd erioed at ei drydydd 

symudiad fel ‘scherzo’, ond tueddodd i gyfuno nodweddion minwét, scherzo a Ländler o Awstria.

O ran strwythurau ‘mewnol’ ffurf sonata o fewn symudiad, ni ddilynodd y dull traddodiadol 
o ddatblygu syniadau, er na chreodd unrhyw beth ‘newydd’ mewn gwirionedd. Pan oedd 
cyfansoddwyr eraill yn cyfansoddi gwaith testunol, roedd yn dal i weithio o fewn rhaniadau 
strwythurol clir, er bod y deunydd thematig yn cael triniaeth ddwys drwy weddnewid themâu yn 
barhaus o fewn darnau datblygiadol (hyd yn oed yn yr adrannau agoriadol). Nid oedd unrhyw 
amheuaeth - roedd yn feistr ar amrywiad (ac ar ffurf amrywiad, gan ddewis defnyddio themâu gan 
gyfansoddwyr eraill ar adegau e.e.  Haydn, Schumann, Handel a Bach).

Yn niweddglo Symffoni rhif 1, caiff yr adran ddatblygu a’r adran ailadrodd eu huno;  mae symudiad 
3 ei 4ydd symffoni hefyd ar ffurf sonata heb adran ddatblygu. Ar wahân i’w symffoni olaf, roedd 
bob amser yn dynodi diwedd yr adran ailadrodd yn y symudiadau cyntaf gan ddefnyddio arwydd 
ailadrodd confensiynol. Mae ei 2il bynciau yn israddol ac yn ategu’r deunydd pwnc cyntaf; at 
hynny, ychwanegodd hefyd ddarnau cymhleth at y prif themâu a defnyddiodd yr ail themâu 
fel ‘gwyriadau’. Disodlwyd y syniad o’r ail bwnc fel pwnc gwrthgyferbyniol drwy amrywio a 
gweddnewid syniadau cynharach. Yn ddiddorol, defnyddiodd syniad ostinato’r chaconne (y 
diweddglo yn symffoni rhif 4), ac mae’r syniad a ailadroddir a glywir yn y bas ar gyfer A2 yn 
niweddglo ei symffoni gyntaf hefyd yn dangos y dylanwad hwn.

Roedd hefyd yn hoff o ddefnyddio dyfeisiau cylchol (e.e. mae diweddglo I yn defnyddio galwad 
y corn o’r cyflwyniad - ynghyd â syniadau eraill). Ni ellir tanamcangyfrif pwysigrwydd adrannau’r 
Cyflwyniad gan eu bod yn amlwg yn swyddogaethol, gan ragfynegi’n glir yr hyn sydd i ddilyn. 
Mae ei fwriad i greu cysylltiadau thematig y tu hwnt i adran a thros rannau llawer ehangach o’r 
gerddoriaeth yn amlwg. Yn y symffoni a osodwyd fel astudiaeth fanwl, mae adrannau hir, araf y 
cyflwyniad i’r ddau symudiad I a IV yn paratoi ar gyfer yr adrannau Allegro cyflymach i ddilyn, ond 
maent hefyd yn darparu prif ffynhonnell cynnwys cerddorol y ddadl thematig ddilynol.  

Defnyddiodd Brahms swyddogaethau harmonig clir ar y cyfan o fewn y dyluniadau ffurfiol 
caeedig hyn, gan ymdrin yn ofalus â thensiynau a’u datrys, wedi’u hategu gan linellau bas 
cryf. Llwyddodd i gyfyngu cromateg ar y cyfan, ac roedd yn hoff o ddefnyddio cynllun tonyddol 
harmonig lle mae cyweiriau’r symudiadau dilynol yn symud o’r tonydd fesul 3yddau mwyaf ac yn 
dychwelyd ato: e.e. C-E-A meddalnod-C. Hyd yn oed ym mhrif gorff ei gerddoriaeth, mae’n werth 
nodi ei ddibyniaeth ar ‘gydberthnasau meidon’. Roedd fel petai’n croesawu’r gwrthdaro rhwng 
parchu traddodiadau’r gorffennol wrth geisio bod yn greadigol, ac roedd hyn yn arbennig o amlwg 
yn ei ddefnydd o harmoni: er iddo gael ei gydnabod fel unigolyn ‘ceidwadol’, yn sicr nid oedd 
ofn arno ail-greu cystrawen donyddol a oedd yn gweddu i’w ddiben cyfansoddiadol a chyflawni 
cywreinrwydd a newid effaith harmonig, drwy’r sylwedd harmonig cyfoethog (a oedd yn aml yn 
arddangos seinlawnder tywyll) a thrwy ddefnyddio trawsgyweiriadau pell a lliwgar. Mae dyblau 

trwm a thrwchus yn amlwg yn strwythur y cordiau, ac mae’n aml yn chwyddo llinell gan ddefnyddio 
3yddau a 6edau cyfochrog, weithiau mewn wythfedau neu mewn sawl wythfed, neu drwy ddyblu 
gwrthsymudiadau yn yr un ffordd. Ehangodd hefyd yr ystod harmonig drwy ganolbwyntio ar y 
llywydd lleiaf, mwy nag unrhyw gyfansoddwr blaenorol. Ar gyfer cyfansoddwr ar ddiwedd y 18fed 
Ganrif, roedd y llywydd lleiaf yn newid cromatig diddorol i’r llywydd mwyaf, ond yng ngherddoriaeth 
Brahms, daw weithiau yn gyweiredd eilaidd llawn yn ei rinwedd ei hun o fewn y dangosiad. 

Yn hyn o beth, mae’n defnyddio technegau harmoni Rhamantaidd mewn ffordd fuddiol iawn; 
drwy ddefnyddio cordiau anghyflawn, mae hefyd yn llwyddo i roi naws amwys i’r cyweiredd o 
bryd i’w gilydd. Defnyddir y cydberthnasau rhwng cordiau a chyweiriau er mwyn creu effeithiau 
trawiadol, gan gynnwys trawsgyweiriadau cymharol bell, a ddefnyddir weithiau er mwyn ehangu’r 
strwythur. Yn aml, cynhyrchir trawsgyweiriadau drwy ddefnyddio cordiau enharmonig a chromatig. 
Yn gyffredinol, defnyddir posibiliadau harmonig niferus gan Brahms er mwyn cyflawni paled 
harmonig lliwgar. (Yn ei symffoni gyntaf, roedd dylanwad y dilyniadau cromatig a ddefnyddiwyd 
gan Schumann i’w gweld - ac ni ellir anwybyddu’r gwrthdaro grymus rhwng naws gwrthgyferbyniol 
C leiaf ac C fwyaf). 

Yr hyn sy’n ddiddorol am Brahms yw bod yr harmoni a’r alaw weithiau yn anghydnaws, gyda’r 
harmoni yn symud i’r cam nesaf cyn i’r alaw wneud hynny;  mae rhagfynegiad harmonig o’r 
fath yn creu effaith ddiddorol. Dyma un enghraifft o’r ffordd y mae’n rhyddhau clymau cymharol 
gaeth yr arddull Fiennaidd draddodiadol rhwng yr alaw a’r harmoni; ar adegau mae’n defnyddio 
anghyseinedd alawol mewn ffyrdd beiddgar...ond drwy’r harmonïau ategol, maent yn swnio’n 
dderbyniol.

Caiff alawon eu creu yn aml o amgylch ffurfiannau teiran; mae estyniadau ar ffurf arpeggio a 
bylchau eang rhwng yr harmoni gwasgaredig, ac addurniad yn seiliedig ar wythfedau gwasgaredig 
hefyd yn nodweddiadol. Roedd addurniadau yn ffocws iddo, gan ei fod yn benderfynol o sicrhau 
eu bod yn swyddogaethol ac yn nodweddiadol - llwyddodd i wneud hynny, gan wella wrth fagu 
profiad. Cyflawnodd ymdeimlad cymhellol o alaw, gyda rhai arbennig o drawiadol - gan ddarparu 
sylfaen gadarn ar gyfer arddull symffonig. Os rhywbeth, roedd o bosibl weithiau’n fecanyddol yn 
ei waith alawol, ond dangosodd grefftwriaeth wrth osod ei alawon (yn debyg i arddull Haydn). Yn 
yr un ffordd ag y dylanwadodd Beethoven arno o ran ffurf, dywedwyd bod telynegiaeth Schubert 
wedi cael effaith sylweddol arno. Mae’n dangos tuedd i blethu’r syniadau alawol, sydd hefyd yn 
creu gweadau diddorol. Gellir gweld ei hoffter a’i barch tuag at gerddoriaeth werin hefyd ym mhob 
rhan o’i waith.

Rhaid i fyfyrwyr cerddoriaeth Brahms gydnabod y cywreinrwydd rhythmig a geir yn ei waith, a 
dylid nodi pwysigrwydd y ffordd yr ymdrinnir ag amser cerddorol. Adfywiodd iaith rythmig y 19eg 
ganrif, gan ddefnyddio cyfuniadau cymhleth o wahanol rythmau a thrawsaceniadau yn effeithiol; 

roedd polyrhythmau hefyd yn nodweddiadol o’i arddull, ac roedd yn aml yn gosod tripledi yn erbyn 
dwbledau, er enghraifft. Mae hefyd yn trawsacennu mesurau a chymalau, nid dim ond patrymau. 
Mae’n nodiannu darnau sydd weithiau - er eu bod yn cydymffurfio â’r amsernod datganedig - yn 
cynnwys syniadau rhythmig sy’n awgrymu ymdeimlad metrig isradd. Gellir gweld y gwrthdaro 
rhythmig, y dadleoliad metrig a’r ymgais i osgoi rheoleidd-dra mewn sawl rhan o’i gerddoriaeth, a 
chyflawnir hyn drwy ddefnyddio amrywiaeth o ddulliau:

• syniadau rhythmig gwrthgyferbyniol 
• estyn a chywasgu celloedd rhythmig, drwy sforzandi a dadleoli acenion  
• technegau ‘hoced’ sy’n cyfrannu at y llinell gerddorol ehangach
• defnyddio hemiola  
• hydoedd cymalau afreolaidd
• amrywio lleoliad nodau
• mathau gwrthgyferbyniol o weithgaredd rhythmig wedi’u cyflwyno ar yr un pryd mewn haenau 

lluosog 

Yn ei waith cerddorfaol, mae Brahms yn dangos defnydd amlwg a hynod nodedig o liw tôn 
yn enwedig o ran ei ddefnydd o offerynnau chwyth ac offerynnau pres ac wrth gyfansoddi i 
offerynnau llinynnol. Mae cydberthynas agos rhwng offeryniaeth a strwythur yn aml yn amlwg yn y 
gwaith hwn, ac mae’r offeryniaeth fedrus yn cyfrannu llawn cymaint at y canlyniad â’r harmonïau, 
y cyweireddau a natur gyfnewidiol y themâu. Mae’r sgôr yn aml yn ddwys, ac roedd yn hoff o 
ddyblu llinellau alawol y 3yddau a’r 6edau yn ei waith cerddorfaol (ac yn wir, wrth gyfansoddi i’r 
piano). Os rhywbeth, ni wnaeth ddefnydd helaeth o liwiau llachar yr offerynnau unawdol (er nad 
cymaint efallai gyda’r corn a’r clarinét). Daeth o hyd i’r cyfrwng perffaith ar gyfer ei sain symffonig 
mewn cerddorfa a oedd yn fwy clasurol na Rhamantaidd o ran ei chyfansoddiad, gan gynnwys 
adran offerynnau chwyth ddwbl.

Yn ei arddull, rydym wedi nodi telynegiaeth a chryfder gwaith alawol, parch tuag at draddodiad 
a chrefftwriaeth, ac yn hyn o beth, ymddengys fod Brahms wedi llwyddo i osgoi arddangosiadau 
gwag o feistrolaeth. Roedd ei ddull o gyflwyno gwead yn cynnwys gwrthbwynt gyda rhwydwaith 
o linellau cerddorol rhyng-gysylltiedig yn aml yn cael eu clywed yn ei gerddoriaeth. Awgrymwyd 
efallai nad sain y gerddorfa oedd ei brif nod; ymddengys ei fod yn canolbwyntio fwy ar ei 
ddatblygiad alawol. O gymharu â Berlioz a Wagner, mae rhai wedi beirniadu ei offeryniaeth gan 
nodi ei bod yn ‘sylfaenol’.  

“Brahms made orchestral composition harder for himself by rejecting the pictorial instrumentation 
prevalent in the works of his contemporaries and immediate predecessors. The sensuous sound 
of the English horn, the swelling ripple of the harp and the full-bodied attack of a percussion 

section form no part of his orchestration. He could have written banally effective orchestral music 
without abstaining for so long from symphonic composition, but he set himself the task of inventing 
an instrumental formula suited to his own style of composition, including lucid scoring of the inner 
parts. He could not use a strongly coloured, compact sound for his polyphonically constructed 
type of movement, with its frequent switches of melodic weight from the outer to the inner parts, 
because it would have obliterated the finely drawn lines of his composition. In fact he found the 
right medium for his symphonic sound in the so-called Classical orchestra, with double woodwind. 
Concentration on essentials, absence of exuberant gestures and moderation in the choice of his 
medium define Brahms more as a renovator of tradition than as a reactionary symphonist”.

(GROVES)

Cafodd cyflawniadau symffonig Brahms effaith ddwys ar unrhyw gyfansoddwyr diweddarach; 
maent wedi parhau dros y canrifoedd ac fe’u hystyrir ymhlith y goreuon yn y repertoire symffonig. 
Fel Bruckner, llwyddodd i gynnwys ei ddelfrydau Rhamantaidd o fewn y syniadau symffonig 
Clasurol o bedwar symudiad: cyflym, araf, dawns, diweddglo. Roedd y darnau yn glasurol mewn 
sawl ffordd:

•  roedd pob un yn enghraifft o gerddoriaeth ‘absoliwt’ 
•  roedd pob un wedi’i ysgrifennu mewn pedwar symudiad gydag amlinelliadau ‘y gellir eu 

hadnabod’ ar ffurf sonata 
•  roeddent yn cynnwys datblygiad motiffau 
•  roeddent yn cynnwys technegau gwrthbwyntiol 
•  nid oeddent yn defnyddio rhaglen, a oedd yn ‘ffasiynol’ yn ystod y cyfnod Rhamantaidd 

Fodd bynnag, roeddent yn cynnwys ysbryd Rhamantaidd gyda nodweddion cyffredinol o’r iaith 
gerddorol, yn yr idiomau harmonig ac yn y cyfansoddi lliwgar i’r gerddorfa. Llenwodd y fframwaith 
traddodiadol â sylwedd cerddorol newydd a diddorol. 

“Nothing is left to chance; each movement has its course determined from the very first note. 
Imaginative and original themes, individual harmonies, rhythms and phrases set in unusual 
metrical patterns, complete mastery over counterpoint, orchestration consistently serving the 
spirit of the music without flamboyant rhetoric, all are to be found within a classical framework 
controlling everything.”
          (Robert Simpson)

BRAHMS - Symffoni Rhif 1, Symudiad IV
Nodiadau Cyflwyniadol

Derbynnir yn gyffredinol fod Brahms wedi meithrin brasluniau cynnar a chamau cynnar y gwaith 
o gyfansoddi ei symffoni gyntaf am flynyddoedd lawer. Roedd yn anniddig iawn wrth ddechrau ei 
chyfansoddi, gan bryderu na fyddai’n llwyddo i gyflawni’r cyfrifoldeb yr oedd yn ei deimlo i gyflawni 
cystal â Beethoven yn y genre; mae ei eiriau yn enwog: “Nid af ati byth i gyfansoddi symffoni! 
Nid oes unrhyw syniad gennych pa mor anodd ydyw i ni glywed ôl traed cawr o’r fath y tu ôl i ni”. 
Roedd, wrth gwrs, yn cyfeirio at Beethoven. Drwy gydol ei yrfa, gan mai Fienna oedd ei gartref, 
teimlai Brahms ei fod yn byw yng nghysgod Beethoven; ond roedd am gael ei ystyried yn ôl ei 
rinweddau ei hun yn hytrach na chael ei gymharu â Beethoven. 

Yn 1854, clywodd Brahms 9fed symffoni Beethoven a’i hysbrydolodd i gyfansoddi ei symffoni ei 
hun. Dechreuodd y gwaith a dywedodd wrth Joachim ‘Rwyf wedi bod yn rhoi cynnig ar gyfansoddi 
symffoni ac rwyf hyd yn oed wedi offerynnu’r symudiad cyntaf ac wedi cwblhau’r 2il a’r 3ydd’.

Yn ddiweddarach, yn anfodlon ar y gwaith, newidiodd y deunydd i greu sonata ar gyfer dau biano; 
defnyddiwyd llawer o’i syniadau hefyd yn y concerto cyntaf i’r piano. Nid oherwydd unrhyw floc 
creadigol y gohiriwyd y cyfansoddiad, gan ei fod yn cyfansoddi cerddoriaeth drwy’r adeg - ond nid 
cerddoriaeth gerddorfaol.

Ymddengys ei fod wedi darbwyllo ei hun os oedd yn bwriadu cyflwyno ei symffoni gyntaf, y dylai 
fod yn gampwaith. Yn 1862, ysgrifennodd Clara Schumann at y feiolinydd Joseph Joachim:

“Beth wyt ti’n feddwl yr anfonodd Johannes ataf yn ddiweddar? Symudiad cyntaf symffoni sy’n 
dechrau fel hyn…..(enghraifft)…Mae braidd yn drwm, ond rwyf wedi arfer ag ef. Mae’r symudiad 
yn llawn harddwch a chaiff y themâu eu trin â meistrolaeth sy’n gynyddol unigol. Mae’r ffordd 
y caiff y deunydd ei blethu yn ddiddorol iawn, mae’r gerddoriaeth yn parhau i lifo ac nid yw’r 
gwrandäwr yn sylwi ar y grefftwriaeth...”

Beth bynnag fo’r rhesymau dros arafwch y cyfansoddiad, roedd yn raddol yn cyrraedd ei nod, a 
fesul dipyn, roedd ei syniadau symffonig yn cael eu rhoi ar waith. Erbyn 1868, roedd wedi anfon yr 
unawd enwog i’r corn o’r diweddglo at Clara Schumann, sef alaw alpaidd i’r geiriau: ‘High on the 
mountain, deep in the valley, I greet you many thousand times.”  

Diolch i’w brofiad cynyddol fel arweinydd, cafodd gynnig swydd cyfarwyddwr Cerddorfa 
Ffilharmonig Fienna yn 1872. Rhoddodd hyn wybodaeth fewnol iddo o ran sut roedd y gerddorfa 
yn gweithio, ac yn 1873, profodd ei dechneg gerddorfaol ar ffurf fwy cyfarwydd gan gyfansoddi 
Variations on a Theme gan Haydn. Ar ôl hyn, roedd yn ddigon hyderus, yn ôl pob tebyg, i 

gwblhau’r symffoni, er iddo wneud nifer o doriadau a diwygiadau.

Perfformiwyd y symffoni am y tro cyntaf ym mis Tachwedd, 1876, yn Karlsruhe (fe’i trefnwyd 
yn yr Almaen er mwyn osgoi unrhyw ymdrechion anochel i’w gymharu â Beethoven). Roedd 
disgwyliadau yn uchel; roedd Brahms yn ansicr o hyd. Ar ôl iddo o’r diwedd drefnu perfformiad yn 
Fienna, cymharodd y beirniad cerddorol Eduard Hanslick ei waith â Beethoven a thynnodd sylw at 
brif thema symudiad IV. Yn ddiweddarach, cyfeiriodd yr arweinydd a’r pianydd enwog o’r Almaen, 
Hans von Bülow, at y symffoni fel ‘Degfed Beethoven’. Nid beirniadaeth - canmoliaeth yn sicr! 
Serch hynny, cafodd y cyfansoddiad glod uchel gan y beirniaid, ac mae’n parhau’n boblogaidd 
gyda chynulleidfaoedd modern. 

 Y Symffoni Gyntaf 

Offeryniaeth:

2 ffliwt
2 obo
2 glarinét
2 fasŵn
Contrabasŵn
4 corn
2 drymped
3 thrombôn
Timpani
Unawd feiolin; feiolinau cyntaf ac 2il, fiolas, sielos a basys dwbl.

Mae’n cynnwys 4 symudiad:

Symudiad 1: Un poco sostenuto – Allegro – Meno allegro (C leiaf gan ddiweddu yn C fwyaf)
Symudiad 2: Andante sostenuto (E fwyaf)
Symudiad 3: Un poco allegretto e grazioso  (A meddalnod fwyaf)
Symudiad 4: Adagio – Più andante – Allegro non troppo, ma non brio – Più allegro (C leiaf
                                                                                                                               – C fwyaf)

Dynodwyd y 4ydd symudiad, y diweddglo, fel y gwaith i’w astudio ar gyfer Safon Uwch o fewn 
manyleb bresennol CBAC ar gyfer Safon Uwch Cerddoriaeth. Mae’r strwythur yn dangos gwyriad 
nodedig o ffurf arferol y sonata gan fod yr Ailadroddiad yn dilyn yn union ar ôl y Dangosiad, er 
yn datblygu deunydd mewn ffordd fedrus - yn gryno, ymddengys fod y gerddoriaeth yn uno’r 
ailadroddiad â’r datblygiad. Mae’r symffoni gyfan hon yn wahanol o ran strwythur; yn y rhan fwyaf 

o symffonïau yn ystod y cyfnod hwn, roedd pob symffoni yn canolbwyntio’n bennaf ar y symudiad 
agoriadol gyda’u tensiynau strwythurol yn cael eu datrys yn ystod y symudiad cyntaf. Y diweddglo 
hwn yw rhan hiraf y symffoni, ac o’r dechrau mae’r ddrama yn ddwys. Mae thema’r corn alpaidd 
yn rhagfynegi trywydd y symudiad cyfan; ac mae rhan o’r daith honno yn cynnwys symlrwydd - a 
chryfder - y brif thema. 

Caiff agoriad y symudiad olaf effaith uniongyrchol ac mae’n holl bwysig gan ei fod yn amlwg yn 
cynnwys hedyn y deunydd thematig sydd i ddilyn. Mae sylwedd thematig cyfan y diweddglo hwn 
yn deillio o’r hyn a ddisgrifiwyd gan Tovey fel ‘a magnificent cloudy procession of ideas’ fel y’u 
cyflwynwyd yn yr Adagio, adran Cyflwyniad deuran. 

Nid yw hyn, ynddo’i hun, yn syniad newydd, ond o bosibl wedi’i ddylanwadu’n uniongyrchol gan 
bedwaredd symffoni Schumann yn D leiaf, a hefyd ei ail symffoni (lle mae’r cyflwyniad yn cynnwys 
holl syniadau’r adran Allegro ddilynol).

Hyd yn oed yn ystod camau cynnar y cyfansoddiad hwn, cyfaddefodd Brahms ei fod wedi 
“rhoi gormod o bwyslais ar ddatblygiad thematig”. Rydym yn darganfod y broses o weddnewid 
y themâu gyda rhywfaint o edmygedd tuag at y grefftwriaeth barhaus; yn adran ailadrodd y 
diweddglo, byddai cerddor mwy ‘confensiynol’ wedi ailddatgan S1 mewn modd mawreddog - 
ond mae Brahms yn parhau i ddatblygu’r deunydd ac yn ei ddefnyddio fel man cychwyn ar gyfer 
parhau i ddyfeisio. Erbyn i ni gyrraedd y coda, dim ond crybwyll y rhythm a wna heb ailadrodd y 
thema fel y cyfryw. Mae’r broses gynnil - ac weithiau heb fod mor gynnil - o weddnewid themâu 
yn anhygoel - ac mae’r rhain hefyd yn ymestyn y tu hwnt i gyfyngiadau symudiad unigol. (A yw 
darnau Argraffiadol, fwy neu lai, y diweddglo yn deillio o’r motiff cwafer - hanner-cwafer clwm o’r 
ail symudiad?) Fodd bynnag, nid yw’n bosibl dyfynnu pob thema neu gymal ar ei ffurf embryonig 
o fewn y nodau hyn; bydd dadansoddiad manwl pellach a chefnogol yn dangos ac yn ategu 
gwerthfawrogiad o sgil Brahms wrth gynnwys holl elfennau’r Cyflwyniad mewn symudiad sydd mor 
wahanol o ran ei gymeriad. 

Fel yr ysgrifenna Frisch: “Ar ôl dechrau’r adran ailadrodd yn m.186, sydd cyn y datblygiad, ni chaiff 
y brif thema ei chlywed byth eto ar ei ffurf wreiddiol.” 

[Er nad dyna’r cylch gwaith yma, mae’n bosibl y bydd athrawon yn awyddus i annog trafodaeth 
a gwaith ymchwil i’r defnydd o fotiffau yn y symudiad cyntaf a thrwy gydol y symffoni, er mwyn 
gwerthfawrogi’n llawn arwyddocâd y broses weddnewid thematig a geir yn symudiad 4]. 

Brahms a’r cyfeiriadau.

Mae llawer o gyfeiriadau yng ngherddoriaeth Brahms yn gyffredinol, ac nid yw’r symffoni hon 
yn eithriad. Mae hyn yn amlwg hyd yn oed gyda’r symudiad cyntaf agoriadol ‘stormus’, gyda 
chyweiredd a motiff rhythmig ‘proffwydol’ yn syth o 5ed symffoni Beethoven. Fodd bynnag, prin 
y cafwyd enghraifft mor amlwg â’r atgof o Freudenthema gan Beethoven yn y diweddglo hwn. 
Ymddengys fod hyn wedi codi rhywfaint o gywilydd ar Brahms ei hun, gan ddatgan unwaith “bod 
pob ffŵl yn sylwi arno....” 

Brahms: Symffoni rhif 1; IV; S1 Beethoven: Symffoni rhif 9; IV; thema ‘Ode 
to Joy’ 

Yn dawedog braidd, cydnabu Brahms y tebygrwydd, ac mae’r nodweddion tebyg yno i bawb eu 
gweld:

• Arddull syml 
• Cymharol ‘grefyddol’, fel cân werin/emyn, eang 
• Defnyddio rhythm dactylaidd agoriadol (h.y. hir-byr-byr;  )
• Uwchsonig alawol ailadroddus ar ddiwedd y cymal 4 bar cyntaf 
• Proffil harmonig tebyg  
• Symudiad fesul cam/bob yn gam
• Ystod gul 
• Defnydd nodedig a thebyg o batrwm     
• Y ddau yn y cywair mwyaf

Mae ostinato Beethoven yn darparu uchafbwynt thematig, mae syniad Brahms yn rhan o broses 
nad yw’n dod i’w therfyn tan ddiweddeb derfynol y thema. Caiff hefyd ei fodelu’n rhannol ar 
thema’r corn alpaidd.

Mae cyfeiriadau eraill yn y pedwerydd symudiad wedi cyfeirio at ddiddordeb Brahms yn strwythur 
grwndfas y Baroc (cymharer ostinato S2 â Chantata Rhif 150 Bach “Nach dir, Herr, verlanget  
mich” ac â’r grwndfas mewn corws o Gantata Rhif 106 “Gottes Zeit ist die allerbeste Zeit”). Crëwyd 
cysylltiadau hefyd â chyflwyniad araf Schubert i’w Symffoni ‘Fawr’ yn C fwyaf, yn ogystal ag 2il 
Symffoni Schumann yn C fwyaf. 

Schubert – agoriad y cyflwyniad i’r Symffoni yn C

Bach: Gottes Zeit ist die allerbeste Zeit (II, bar 48)

Er mwyn cael esboniad manwl pellach o strwythur ac ystyr symudiad olaf y symffoni hon, 
cynghorir athrawon i ystyried y bennod berthnasol ‘Structure and meaning in the last movement’ a 
eglurir gan David Brodbeck yn ei lyfr ‘Brahms - Symphony No.1’ (Cambridge Music Handbooks). 



Symffoni Rhif 1 Brahms - Symudiad IV
CBAC: Gwaith Gosod Safon Uwch
Nodiadau i Athrawon

Dadansoddiad o Brahms I / IV
Cyflwyniad

C leiaf; Amser cyffredin; Adagio. Mae agoriad cymharol lwm y symudiad hwn yn llawn drama, 
gan ddarparu atgof o naws symudiad cyntaf y symffoni hon, o ran y cywair, ac o ran y defnydd o 
gromatyddiaeth ac offeryniaeth. 

Rhan 1, barrau 1 – 29. Mae’r rhan hon yn cynnwys tri segment:  
A (1 – 5) [ar y llywydd], B (6-12)
A1 (12-15), B1 (16-19)
A2 (20-21), B2 (22-29)  

Mae’r symudiad yn agor gyda’r fiolas a’r offerynnau llinynnol is yn chwarae motiff disgynnol 
pedwar nodyn (tetracord) tawel (piano):
Er mwyn gallu cyfeirio ato’n hawdd, caiff hyn ei labelu gan ddefnyddio ffigur ‘x’. 

Wrth i’r nodau isel gyrraedd nodyn y llywydd, lle y byddant yn aros fel pedal ar gyfer y 4 bar nesaf, 
mae’r feiolinau a’r cyrn yn ymuno yn barod ar gyfer y brif thema:

Mae’r crosietau cromatig disgynnol yn yr offerynnau chwyth (heb y clarinéts) yn darparu atgof 
o agoriad y symudiad cyntaf, gan ragfynegi hefyd y syniad o detracord disgynnol sy’n sail i 
ddeunydd S2:

Mae’r fiolas a’r baswnau yn adleisio’r motiff mewn trydyddau cyfochrog ar draw llawer is wrth i’r 
feiolinau bwysleisio’r syniad o hanner tôn (2 wythfed yn is): 

Bar 6: Nawr clywn ymdrech i dorri ar y naws bygythiol wrth glywed offerynnau llinynnol (pizzicato), 
gan drosglwyddo’r ffigur 2 nodyn rhwng yr offerynnau; dyma syniad a geir yn ddiweddarach yn y 
gwaith datblygu, ac mae’r newid mewn gwead yn prysur ennill momentwm o ran tempo, traw a 
deinamig, wedi’i farcio stringendo. Mae’r cynnwys harmonig yn symud drwy’r llywydd lleiaf, gyda’r 
syniad yn esgyn gan wyrdroi ffigur ‘x’, gan roi sylw cyflym i gord y llywydd mwyaf meddal (Gb ym 
mar 8 (6ed Neopolitanaidd/ awgrym o’r F leiaf sydd i ddilyn o bosibl?) a’r symudiad drwy F leiaf ym 
marrau 10-11, lle mae’r motiff pedwar cam bellach yn cynnwys 4ydd cywasg: 

Bar 12: Ceir ataliad sydyn gyda chord ff yn yr offerynnau llinynnol. Ceir cord chweched 
Neapolitaidd (yn y gwrthdro cyntaf) yn C leiaf.  Mae’r tempo yn dychwelyd i’r adagio agoriadol 
gwrth i’r offerynnau chwyth gyda’r tetracord agoriadol o ffigur ‘x’ disgynnol, gan ddychwelyd y tro 
hwn i’r tonydd, gan gyflwyno datganiad pellach o’r brif thema gan yr offerynnau llinynnol: caiff hyn 
bellach ei glywed arco yn dilyn yr ymyriad pizzicato, a chaiff ei gyddwyso o gymal cychwynnol 
yr agoriad (3 bar yn hytrach na 4). Ym mar 12, mae’r Ab -G disgynnol gan y clarinéts a’r cyrn yn 
adleisio symudiad Eb-D agoriadol y symudiad ar y cord G leiaf, gyda’r Eb a’r Ab yn appoggiatura/ 
nodyn uchaf acennog yn y drefn honno. Fodd bynnag, ceir harmoni G - A meddalnod cryf (bar 12) 
wrth ddynesu at far 13 - yn sicr mae’n ‘swnio’ yn ddramatig ac yn teimlo fel ‘ymyriad’ i’r dilyniant 
harmonig. Mae Brahms hefyd yn ail-greu bar 12 (o gymharu â bar 1), ac mae hyn yn tynnu sylw 
at y naid o G →C yn yr offerynnau llinynnol uchaf sy’n helpu i bwysleisio’r dilyniant. Ceir ennyd 
hyfryd o amwysedd harmonig yma. (Noder rhai elfennau harmonig diddorol ym mar 15, wrth i’r 
cord Neapolitaidd ildio er mwyn cyflwyno harmoni 7fed cywasg  sy’n diweddu ar gord C fwyaf tawel 

ar guriad olaf y bar.
Bar 16: Nawr, ceir yr ail ddarn pizzicato, unwaith eto gan yr offerynnau llinynnol. Mae’n fyrrach ac 
mae’r bas yn disgyn:

Barrau 18-19: Harmoni F feddal fwyaf sydd wedyn yn enharmonaidd yn troi’n harmoni E fwyaf ym 
mar 20 gan baratoi ar gyfer tonyddiaeth A leiaf. 

Mae hyn unwaith eto yn datblygu, crescendo molto, er y rhoddir y gorau i’r syniad ar ôl 4 bar wrth 
i’r gerddoriaeth gyrraedd ff. 
 
Bar 20: Mae’r obo yn ymdrechu 3ydd datganiad o’r tetracord disgynnol (E-D-C, rhagfynegiad o’r 
thema corn alpaidd na chlywyd eto). Fodd bynnag, torrir ar ei draws gan yr offerynnau llinynnol 
is, wrth i’r sielos a’r fiolas, uwchben yr hanner brîf E§ gan y bas dwbwl, fwrw ati â graddfeydd 
esgynnol, yn seiliedig ar donyddiad A leiaf (bar 20) ac F leiaf (bar 21). Mae’r syniadau hyn ar ffurf 
graddfa yn debyg iawn i’w rheini a geir yn ddiweddarach yn yr adran drosglwyddo (bar 106→). 
Ym mar 22, mae’r offerynnau chwyth yn ymuno (C leiaf). Caiff y syniad hwn, sy’n dwyn atgofion o 
waith cynharach yn symudiad cyntaf ac ail symudiad y symffoni hon, hefyd ei glywed yn yr adran 
derfynol (Bar 148→). Noder rhyngchwarae rhythmig y patrymau ar ffurf graddfa yma, gyda phob 
un yn cynnwys cyfwng o 4ydd / ffigur ‘x’ / tetracord cadarn, a gaiff eu clywed ar ffurf gywasg (daw 
hyn hefyd yn ddiweddarach yn y symudiad).
Bar 23, uwchben harmoni F leiaf:
 
 

Yn dilyn graddfeydd esgynnol cyflym gan y feiolinau, mae’r gwead cerddorfaol llawn yn ffrwydro’n 
gyfres o gordiau 7fed cywasg, y clywir yr olaf o’u plith uwchben llinell bas esgynnol cromatig gan yr 

offerynnau llinynnol is a’r basŵn. Hefyd, noder yr ‘ochneidiau’ 3 nodyn gan yr offerynnau chwyth, 
gan ein tywys yn ôl i C leiaf; mae’r rhain hefyd yn rhagfynegi’r ffigur corn alpaidd sy’n amlwg yn 
ystod ail ran y cyflwyniad. Caiff y gerddoriaeth ei therfynu gan rôl timpani ff ar y tonydd, ac islaw, 
gellir clywed A§ y basŵn a’r offerynnau llinynnol is; mae’r cyfwng 3ydd lleiaf hwn yn datblygu’n 
gyflym i driawd mwyaf wrth i’r bas ddisgyn ar ffurf gromatig i Ab gan baratoi ar gyfer ail ran y 
cyflwyniad.

• Disgrifiwch y cyfansoddi ar gyfer y gerddorfa yn Rhan 1 o adran y Cyflwyniad.

Rhan 2, barrau 30 – 60  
C fwyaf; Amser cyffredin, Più Andante. Gan barhau â’r llythrennu adrannol o Ran 1, gellir trefnu’r 
gwaith ar ffurf ddwyran gylchol fach ynddo’i hun: 

Adran C (30 – 37); Adran C (38 – 46); Adran D (47 – 51); Adran C1 (52-614)
Bar 30-37: Mae’r bas a’r timpani yn disgyn i G, a gaiff bellach ei glywed fel y pedal amlycaf, a 
chyda rhôl timpani tawel a’r trombonau yn ymuno, cyflwynir thema’r ‘corn alpaidd’ drwy gywair 
llon C fwyaf. Mae’r cymal yn para 8 bar, wedi’i chwarae gan y cyrn i gyfeiliant offerynnau llinynnol 
tremolando yn defnyddio mudydd. 

{Noder: Yn 2il far y thema hon, mae’r corn 1af, sy’n gyfrifol am y thema, yn chwarae minim dot, ond 
mae ail gorn yn ymuno ar yr un nodyn sy’n para hyd hanner brîf. Efallai mai at ddibenion anadlu 
y gwnaed hyn - mewn gwirionedd, yr hyn a glywn yw bar llawn. Mae’r un peth yn digwydd yn y 
datganiad canlynol gan y ffliwtiau}. 

Barrau 38-46: Dyma gymal 9 bar, gyda’r deunydd wedi’i ehangu wrth un bar. Wrth i’r cyrn gloi’r 
cymal blaenorol, mae’r ffliwtiau yn ymuno â’r thema. Noder y cyfeiliant yn y cyrn a’r basŵn gyda’i 
ffurfdroadau cromatig ym marrau 41-43 (fel uchod), wedi’u hadleisio gan y trymped ym mar 44; 
mae’r tremoli yn parhau gan yr offerynnau llinynnol, wedi’u hategu gan rôl timpani ar donydd C. 
Daw’r ffliwtiau ag alaw’r corn alpaidd i ben heb unrhyw orgyffwrdd rhwng y cymalau ym mar 46.

Barrau 47-51: Mae’r adran wrthgyferbyniol hon (wedi’i labelu fel adran D uchod) yn gorawl defodol 
wedi’i chwarae gan drombonau a baswnau. Cymal byr yn cynnwys dim ond pedwar bar, ond 
ychwanegiad eithriadol sy’n darparu cyferbyniad mor feddylgar i’r sefyllfa. Ceir naws hynafol/
moddol addas yma, ac er bod y cord A fwyaf agoriadol yn newid yn gyflym i gynnwys rhywfaint o 
Dm, mae’r ystum diweddebol cryf yn F fwyaf ar ddiwedd y cymal yn awgrymu bod yr islywydd (h.y. 
F) wedi’i donyddu am gyfnod byr. Felly, byddai’r amlinelliad harmonig (yn F) fel a ganlyn:

Caiff y thema yma, a gaiff ei chwarae gan drombôn 1, ei chyflwyno o fewn cyfwng 4ydd perffaith - G 
→C; dyma ad-drefniant o’r tetracord agoriadol / ffigur ‘x’].

Ategir rhan olaf y cymal gan rôl timpani pp wrth i’r gerddoriaeth ddychwelyd i gord G fwyaf, yn 
barod i thema’r ‘corn alpaidd’ ddychwelyd.
Barrau 52 -614: Dychweliad thema’r ‘corn alpaidd’ yn C fwyaf. Noder y gorgyffwrdd rhwng y 
corn, unawd y ffliwt a’r clarinét yn ymuno sy’n darparu amrywiaeth gynnil o ran y gwead. Mae’r 
cyfansoddi tremolo yn parhau yn yr offerynnau llinynnol, felly hefyd y rhôl timpani, sy’n symud ar i 
fyny tuag at y tonydd ym mar 56. Noder y ffurfdroadau cromatig yn yr harmonïau yn ystod y pwynt 
hwn, yn y trombonau a’r offerynnau llinynnol is. Mae diwedd yr alaw yn fwy rhanedig, a chaiff ei 
ailadrodd gyda decrescendo. Yn olaf, clywir y cyrn, a chydag adlais tawel y motiff troëdig terfynol, 
daw’r gerddoriaeth i ben yn ddigynnwrf gyda diweddeb amherffaith; cynhelir y cord terfynol gan y 
cyrn a’r trombonau wrth i weddill y gerddorfa ar wahân i’r timpani dawelu. Mae’r seibiant rhagwelol 
ar ôl cord y llywydd ar ddiwedd y cyflwyniad yn ein paratoi ar gyfer dechrau adran y Dangosiad.  

• Gwnewch sylwadau ar ddefnydd Brahms o alaw a gwead yn ail ran y Cyflwyniad hwn.

• Amlinellwch ac eglurwch yr holl syniadau nodedig ar ffurf motiff a gyflwynir gan Brahms yn y 
Cyflwyniad i’r symudiad hwn.  section of this movement.

DANGOSIAD - C fwyaf, Allegro non troppo ma con brio
S1, barrau 62 – 78

O’r diwedd, cyrhaeddwn y brif thema - y pwnc cyntaf eang a nodedig a gymharwyd mor aml â 
thema ‘Llawenydd’ 9fed symffoni Beethoven. (Gweler y nodiadau). Caiff S1 ei chwarae gan y 
feiolinau yn eu traw isel i gyfeiliant y fiolas, a bas llinynnol pizzicato, gyda chefnogaeth ychwanegol 
gan y cyrn (gwead homoffonig).

Mae’r pwnc hwn yn seiliedig ar 4 cymal cerddorol, er bod y casgliad ym mar 78 wedi’i ohirio o 
far wrth i’r oboau ymuno. Wrth i’r gerddoriaeth ddynesu’r ddiweddeb, caiff ei gorgyffwrdd gan 
wrthddatganiad o’r brif thema.

Gwrthddatganiad o S1, barrau 78-93 

Caiff y gwrthddatganiad hwn o S1 ei glywed yn yr offerynnau chwyth (er na cheir unrhyw glarinéts 
i ddechrau ar ôl y ddau far agoriadol), yn erbyn pizzicato ysgafn gan yr offerynnau llinynnol, a’r 
timpani, gyda rholiau byrrach. Mae’r drefn a’r cyflwyniad yn gymharol syml o hyd o ran yr alaw 
a’r harmoni. Mae’r datganiad cerddorol yn dod i ben gyda crescendo wrth i’r offerynnau llinynnol 

ddychwelyd i arco, a diweddeb berffaith yn nhonydd C fwyaf. 

• Disgrifiwch gynnwys cerddorol yr adran pwnc gyntaf, gan roi amlinelliad o rifau’r barrau, ac 
esboniad o’r deunydd thematig.

Trosglwyddo, barrau 94 – 117

Mae’r adran hon yn dechrau trydydd ddatganiad o’r thema, a glywir ar lefel ff gan y gerddorfa lawn 
ac a labelir animato; fodd bynnag, mae’n rhannu ac yn datblygu’n gyflym. Agorwyd y prif fotiff ar 
wahân ac fe’i cywasgir gan yr offerynnau llinynnol uchaf / fiolas, gyda’r syniad esgynnol ar ffurf 
graddfa gan y contrabasŵn a’r bas llinynnol yn ein hatgoffa o ffigur ‘x’ ar ffurf gwrthdro, gan ein 
tywys am gyfnod byr i gywair G fwyaf:

Mae’r 2il gymal yn dechrau ym mar 97, a noder y trawsgyweiriad dros dro i E leiaf ym mar 99; 
mae barrau 98-101 yn ailadrodd y syniad cynharach a nodwyd ym marrau 95-97, unwaith eto gan 
glywed agoriad S1 yn cywasgu ond gan esgyn y tro hwn. 

Ym mar 102, mae’r gerddoriaeth yn symud drwy D leiaf wrth i ni glywed dau ddisgyniad amlwg 
gan y feiolinau (yn rhychwantu dau wythfed) dros gordiau D leiaf ac A leiaf (bar 104), wedi’i 
gwrthbwyso unwaith eto mewn gwrthsymudiad gyda llinellau’r bas sy’n esgyn yn ddramatig. Ym 
mar 106, mae’r deunydd yn dwyn i gof far 20 o’r cyflwyniad, oherwydd clywir addurniad ffigur ‘x’ 
yr hanner cwafer (syniad y tetracord) mewn gwrthdro (bar 106) ac efelychiad (bar 108). Mae’r 
offerynnau chwyth, yr offerynnau pres a’r offerynnau llinynnol isel yn cynnig atalnodi stacato yn 
erbyn y symudiad ar ffurf graddfa.

Thema’r Corn Alpaidd, barrau 114-117

Caiff pedwar bar cyntaf thema’r ‘corn alpaidd’ o’r cyflwyniad eu chwarae gan yr offerynnau 
gwreiddiol h.y. y ffliwt a’r corn, gyda’r corn yn efelychu llinell y ffliwt. Caiff yr atgof byr hwn ei ategu 
gan feiolinau gydag addurniad arpeggio disgynnol ar ffurf hanner cwaferau, gyda’r sielos a’r basau 
yn ychwanegu cefnogaeth pizzicato. Mae harmonïau cywasg barrau 115/116 yn arwain at D7 ym 
mar 117, sef cord V7 G fwyaf, gan baratoi’r llywydd ar gyfer cywair S2.

• Eglurwch swyddogaeth yr adran Trosglwyddo, gan amlinellu’r holl nodweddion sydd o 
ddiddordeb cerddorol penodol.

S2, barrau 118 – 141
Mae hyn yng nghywair y llywydd, sef G fwyaf.
O ddiddordeb yma, mae’r defnydd o’r ffigur ‘x’, sef y ffigur disgynnol o ddechrau cyntaf y symudiad 
(a awgrymir hefyd o fewn thema’r ‘corn alpaidd’). Fe’i defnyddir yn amlwg fel patrwm ostinato 
sylfaenol i’r trefniant. 

Cyflwynir y thema newydd gan Feiolin 1: 

Mae’n ddigyswllt ei natur, mewn gwrthgyferbyniad i’r ostinato is. Fe’i cyflwynir gan yr adran 
offerynnau llinynnol, wedi’i labelu dolce a piano. 

Noder: Er ei fod yn ddigyswllt, mae hefyd yn drefniant o nodau ffigur ‘x’ – E-D-F#-G – G-F#-E-D. 
Fersiwn addurnedig o’r ffigur digyswllt cychwynnol hwn yw gweddill deunydd alawol y thema hon, 
felly daw’r ostinato a’r alaw o’r un deunydd. 

Wrth i’r deinamig dyfu, mae’r gerddoriaeth yn awgrymu E leiaf o far 122 (cywair lleiaf cymharol G). 
Ym mar 124, mae’r offerynnau chwyth yn ymuno gan barhau ag S2, wedi’u dilyn gan feiolin 1 sy’n 
adfer y deunydd pwnc ym mar 126 wrth iddynt ailadrodd bar 119-20 (gyda mân addasiad). Ym mar 
128, ceir dechrau darn diddorol iawn wrth i’r offerynnau chwyth gyflwyno ffigur ‘x’. Mae’r motiff 4 
nodyn disgynnol wedi symud i fyny 5ed yn y bas. Mae’r 2 far hyn yn cynnwys syniadau sydd 

wedi’u newid yn gromatig, ac mae’r feiolinau cyntaf yn esgyn gyda diben a bwriad cynyddol: 

Noder y defnydd o’r 2il gyfwng estynedig, sydd hefyd yn amlwg yn nhetracord disgynnol y bas ym 
mar 129 (h.y. G –F# - Eb –D). [Roedd y ddau nodyn Eb ac F# i’w cael hefyd yng nghyflwyniad 
agoriadol y prif fotiff ar ddechrau’r symudiad.]

Ym mar 130, mae’r cynnwrf yn cyrraedd uchafbwynt trawsacennog uchel gan y feiolinau, wedi’i 
ategu gan y rhythmau anarferol gan y feiolinau. Mae’r rhain yn cynnwys defnyddio patrwm 
rhythmig hir-byr sy’n teimlo fel fersiwn wedi’i chyflymu o rythmau dactylaidd S1. Mewn cyfnod byr 
o amser yma, rydym wedi gweld y defnydd o gromatyddiaeth, gwrthdro, dulliau gwrthbwyntiol, 
gwrthsymudiad a chywasgiad. O ran yr harmoni, mae’r cymalau yn symud i gord D fwyaf, llywydd 
G fwyaf, gyda diweddebau amherffaith ym mar 130 a 132.

Bar 132: Nawr mae’r obo yn dechrau ar adran sy’n ymddangos fel ail adran yr 2il grŵp pwnc. Ar yr 
adeg hon, ymddengys fod y deunydd wedi ‘datblygu’n alaw go iawn’ (Brodbeck) sy’n dawel ac yn 
ddigynnwrf, ac sy’n cynnwys rhythmau tripledi wrth iddi symud i fyny: 

Ategir hyn gan yr offerynnau llinynnol gyda rhan y fiola yn ychwanegu rhythm trawsacennog 
nodedig, y bas llinynnol gyda phatrwm rhythm minim - crosiet (hir - byr) dot ailadroddus, a’r 
clarinéts a’r baswnau mewn cordiau symudol arafach. Noder y broses weddnewid thematig 
bellach uchod sy’n cynnwys darn cromatig yn symud yn araf tuag i lawr o far 136. Mae hyn yn 
dechrau drwy weddnewid yr alaw uchod i fath o ddeialog rhwng y ddau obo. 

Adran derfynol, barrau 142 – 185

Nawr clywir S2 gyda’i ddeunydd wedi’i weddnewid unwaith eto, mewn cywasgiad gan yr 

offerynnau llinynnol, gan ddechrau yn y fiolas a ddilynir yn gyflym gan yr 2il feiolinau, wedyn y 
feiolinau 1af. Caiff cywair E leiaf ei sefydlu’n gadarn unwaith eto. Mae’r cyrn yn atalnodi’r symudiad 
hwn (cresc) wrth i’r gwead ddatblygu. Ym mar 146, mae’r offerynnau llinynnol yn ymuno mewn 
symudiad unsain cadarn sy’n disgyn wedyn yn esgyn. Mae hyn yn arwain at ddarn sy’n dechrau ff 
(ac yn dod i’r amlwg fel fersiwn thematig arall eto o’r deunydd o’r cyflwyniad, barrau 22-24). Mae’r 
gerddorfa lawn yn ymuno mewn addurniad diweddebol uchel ym marrau 150/1, gyda’r deunydd 
yn awgrymu D fwyaf am ychydig. Fodd bynnag, wrth i ail gymal 4 bar tebyg ddisgyn, mae’r 
gerddoriaeth yn dychwelyd yn gyflym i E leiaf a dau ddiweddeb amherffaith yn y cywair hwnnw ym 
mar 154/5.

Mae bar 156 yn ddechrau cymal newydd yn E leiaf. Wedyn mae’r gerddorfa yn tawelu gan adael 
y deunydd thematig braidd yn dawelach gan yr obo. Yn raddol, mae’r cyfeiliant tripledi gan y fiolas 
yn cynyddu ac fe’i clywir drwy’r offerynnau llinynnol (a’r basŵn), gan unwaith eto awgrymu D fwyaf 
am ychydig (158/9). Ym mar 160, mae’r gerddoriaeth yn cyrraedd ar V9 (gyda C gan yr obo)  E 
leiaf. Wrth i’r ffliwt ymgymryd â gweddnewidiad ‘ochneidiol’ S2, noder yr awgrym o G fwyaf (bar 
162 - ond ceir rhai mân ffurfdroadau yma hefyd). Mae’r pedwar bar nesaf yn cynnwys tripledi 
stacato (gyda rhywfaint o efelychu) gan yr offerynnau llinynnol, ac mae patrymau rhythmig (hir-byr) 
yn arwain at ddarn olaf yr adran Dangosiad. Ym mar 168, gyda rhywfaint o bwyslais ar C fwyaf, 
mae’r rhythmau tripledi, wedi’u harmoneiddio fesul trydydd, bellach yn chwarae rhan amlwg yn 
y gwead. Noder y ddibyniaeth barhaus ar ffigur ‘x’, y motiff pedwar nodyn o’r cyflwyniad (barrau 
170/1). 

Mae’r naid trawsacennog gan y feiolinau, yr offerynnau llinynnol is a’r basŵn hefyd yn amlwg yn y 
gwead: 

Gyda fersiwn acennog derfynol S2, daw’r dangosiad o’r diwedd i ben yn bendant yn E leiaf ym mar 
183. Wrth i nodau’r fiola gael eu cynnal, mae’r corn yn chwarae 4ydd esgynnol sylweddol (er tawel) 
(cyfwng agoriadol S1, a’r cyfwng y mae deunydd motiff o’r fath yn seiliedig arno yn y symudiad 
hwn). Mae hyn yn cynyddu ymhellach, gyda’r offerynnau chwyth yn ymuno â ffigurau esgynnol i 
greu cord G7, yn barod i’r brif thema ddychwelyd.

• Sut mae Brahms yn cyflawni gwrthgyferbyniad yn yr ail adran pwnc?
• Disgrifiwch nodweddion o ddiddordeb o ran motiffau a rhythmau ym marrau 118-183.

Nid oes adran datblygu ar wahân yn y symudiad ‘addasedig’ hwn ar ffurf sonata. Mae’r 
gerddoriaeth yn symud yn syth i’r Ailadroddiad, sydd ei hun yn cynnwys cryn dipyn o waith 
datblygiadol.

 
AILADRODDIAD

S1, barrau 186 – 203

Mae barrau 186-200 yn seiliedig ar farrau 61-76. 

Mae’n dechrau, fel y disgwylir, yn ôl yng nghywair C fwyaf. Caiff S1, y thema ‘emynau’, ei 
hailddatgan, wedi’i hofferynnu fwy nag o’r blaen yn yr adran Dangosiad. Mae’r offerynnau llinynnol 
yn parhau â’r thema largamente, i gyfeiliant y cyrn, ynghyd ag atalnodi stacato gan yr offerynnau 
chwyth a’r trombonau, gyda phwyslais y timpani ar y tonydd a nodau’r llywydd. Ar wahân i’r sgôr 
ychydig mwy cyflawn, mae’n dilyn y datganiad gwreiddiol yn gymharol agos; fodd bynnag, pan 
ddaw’r obo i ymuno er mwyn ategu’r ddiweddeb derfynol, ceir tro gan ddilyn cyfeiriad harmonig 
newydd i gywair E feddalnod, sy’n ymsefydlu’n gadarn erbyn bar 204.

Gwrthddatganiad o S1, barrau 204-219 

Mae barrau 204-6 yn seiliedig ar y cymal a glywyd ym marrau 78-80.

Mae gwrthddatganiad y thema yn dechrau fel ag o’r blaen, ond nawr yn Eb fwyaf ar yr offerynnau 
chwyth, i gyfeiliant pizzicato yr offerynnau llinynnol. Wedyn, ceir ymyriad wrth i’r gerddoriaeth 
ddechrau gwyro a datblygu ymhellach.

Bar 207: mae’r corn yn torri ar draws drwy adleisio’r bar blaenorol, gan symud nawr i’r modd 
lleiaf - E feddalnod leiaf. Mae’r darn yn mynd rhagddo mewn ffordd annisgwyl braidd, gyda’r 
syniad pizzicato o ran 1 y cyflwyniad (cymharer â barrau 6-11 ac 16-19), nawr gyda’r basŵn a’r 
cyrn mewn cordiau minim acennog gan ychwanegu pwyslais at yr offerynnau llinynnol, ac wrth i’r 
gerddoriaeth dyfu, ychwanegir y trwmpedau ym mar 210. Nawr mae’r syniadau yn uno i greu darn 
trosglwyddo sy’n hirach na’r darnau blaenorol ac sy’n cynnwys cryn dipyn o ddatblygiad.  

Bar 212: Mae’r gerddoriaeth yn symud yn ddirybudd i B fwyaf (cyfwng o 3ydd mwyaf o’r E feddalnod 
os caiff ei hystyried fel D# - nid yw hyn yn symudiad cyfwng anghyffredin - gyda’r nodau F# yn yr 
offerynnau chwyth yn gweithredu fel y llywydd wrth baratoi ar gyfer y newid).  

Noder: Dylid nodi dibyniaeth Brahms ar ‘gydberthnasau meidon’, yn ei waith (ac yn wir, yn ei 
gerddoriaeth yn gyffredinol). Mae cyweiriau symudiadau’r symffoni hon yn symud i fyny fesul 
trydydd mwyaf - C →E→Ab→C – a defnyddir y gydberthynas ‘3ydd’ hon drwy gydol y gwaith, fel y 
gwneir yma. 
Caiff y syniadau pizzicato eu cyfuno yn S1 yn yr offerynnau chwyth, sy’n ceisio ailddatgan y thema 
unwaith eto. Noder y trawsacennu gan feiolinau 2 a’r fiolas, a’r awgrym o’r thema wedi’i adleisio 
gan y baswnau ym mar 215. Nodir newid i’r modd lleiaf hefyd yma, a chaiff y cyfansoddi ar gyfer 
y feiolinau a’r offerynnau llinynnol isel ei wyrdroi wrth i’r syniadau adeiladu hyd at forte erbyn bar 
219. 

• Cymharwch yr ailddatganiad o S1 ym mar 186 â’i ymddangosiad cyntaf yn adran y Dangosiad.

Trosglwyddo a datblygu, barrau 220-284 

Mae barrau 220-232 yn seiliedig ar farrau 94-106.

Caiff cywair C fwyaf ei ailsefydlu, ac mae’r ailadroddiad hwn yn cynnwys rhywfaint o ad-drefnu’r 
deunydd. Mae dau far ychwanegol yn 232-233 sy’n cynnwys nodau acennog iawn gan yr 
offerynnau llinynnol yn gweithredu fel symudiad harmonig B→E→A (5edau cylchol) sy’n ein 
paratoi ar gyfer D leiaf. 

Bar 234: Mae’r deunydd hwn ar ffurf graddfa yn cyfateb i’r ail thema trosglwyddo o far 106 ff. (a 
sefydlwyd yn wreiddiol fel 3ydd segment y Cyflwyniad, Rhan 1 barrau 20 ff.) Clywir y syniadau ar 
ffurf graddfa yn disgyn yn hytrach nag esgyn, ac mae’r harmoni yn gyweiriadurol (modulatory) - ac 
unwaith eto yn dilyn cylch o batrwm 5edau -  wrth i ni nodi D leiaf yn arwain at G leiaf (bar 237), C 
fwyaf (238), F fwyaf (239).

Disgrifiwch ddefnydd Brahms o harmoni, barrau 240-249.

Noder: Mae’r rhan fwyaf o’r deunydd ym marrau 232-242 yn seiliedig ar gyfyngau 3ydd gostyngol, 
neu ei wrthdro, sef 6ed cynyddol. Unwaith eto, mae hyn yn nodweddiadol o Brahms (cymharer 

ag agoriad ei 4ydd Symffoni). Yma, mae’r alaw yn olrhain patrwm disgynnol sylfaenol o 3yddau, 
gan ddechrau F#-D#-B-G# ac ati. Os ystyriwch yr addurniad hanner cwaferau ei hun fel ffurf 
addurnedig o’r 3yddau hyn (gyda nodyn sy’n mynd heibio a nodyn ategol - e.e. bar 234 yn 
amlinellu F-D-Bb), mae hyn yn parhau hyd at ddiwedd bar 242 – ac o bosibl y tu hwnt i hynny. (A 
yw hyn yn awgrymu bod y 3ydd cyfwng ei hun yn seiliedig ar ‘x’?). 

Mae’r graddfeydd yn parhau gyda’r symudiad disgynnol gan gyrraedd cord A fwyaf (llywydd D 
leiaf) ym mar 243. Mae’r holl symudiadau hyn ar ffurf graddfa yn adlewyrchu’r ffigur ‘x’ 4 nodyn 
agoriadol - a glywir drwy’r darn hwn wedi’i gywasgu. 

Bar 244: Mae’r deunydd trosglwyddo yn parhau ar ei drywydd datblygiadol, gan gyflwyno fersiwn 
newydd o’r prif fotiff - cywasgiad o agoriad S1. Clywir hyn mewn deialog rhwng yr obo a’r ffliwt 
dros y darnau dynwaredol ar ffurf graddfa sy’n parhau (os yn fwy tawedog) yn yr offerynnau 
llinynnol. Mae’r symudiad yn y ffliwt hefyd yn gyfeiriad cynnil at ddechrau thema’r ‘corn alpaidd’ 
(h.y. E→D→C, bar 246 ff).

Bar 249: Mae’r broses o ddatblygu’r prif fotiff yn parhau, ac er y dychwelir am ychydig at C fwyaf, 
mae’r adran hon yn parhau i ystyried lliwiau harmonig. Mae blasau Neapolitaidd yn cael eu 
cyflwyno am yn ail â C ar ddechrau’r darn hwn ( Db /C), wedyn C#→F#m (bar 253), gyda chordiau 
E6/4→B yn ein tywys o bosibl i ddisgwyl E fwyaf ym mar 254, ond yn lle hynny, cawn ddiweddeb 
annisgwyl gan ddychwelyd at C fwyaf a chan ailadrodd y deunydd o farrau 246-248. Mae’n ddigon 
posibl nad yw’r C#m a’r F#m yn ddim mwy na newidiadau enharmonig cryno iawn / enghreifftiau o 
donyddu gan alluogi newid cywair. (Noder hefyd y ‘cydberthnasau meidon’ yma - C-E-C).

Noder y defnydd o ohiriannau yn y darn hwn, yn arbennig o amlwg yn yr offerynnau chwyth.

• Disgrifiwch sut mae Brahms yn datblygu’r deunydd thematig ymhellach ym marrau 232-256.

Bar 257: Ceir darn cryf a glywir forte wedi’i chwarae gan yr offerynnau llinynnol a’r baswnau, gan 
gyflwyno addurniad sy’n dwyn i gof ddiwedd y darn trosglwyddo. Mwy o 3yddau disgynnol (gyda 
nodau amlinellol clir yn yr obo wedyn y ffliwt) - amrywiad ar yr adran gynharach fel y nodwyd, ond 
gydag elfen o wrthbwynt gwrthdro, wrth i’r rhannau uchaf ac isaf gyfnewid.  Mae’r graddfeydd 
disgynnol (megis crynodiad o’r ffigur ‘x’ yma) yn chwarae rhan amlwg yn y gwead, gyda sylwedd 
harmonig sy’n symud rhwng C leiaf ac F leiaf. Noder y gweadau mwy efelychol o 264 (oll yn 
seiliedig ar y ffigurau 3yddau/6edau) y parheir â hwy yn yr offerynnau chwyth yn 265 gyda’r 
offerynnau llinynnol uchaf ac isaf yn adleisio syniadau digyswllt i raddau helaeth (gwrthdro’r 3ydd 
cyfwng).

Bar 268: Mae’r anacrwsis i far 268 yn cyflwyno fersiwn arall o brif fotiff S1, a glywir ff yn yr 
offerynnau chwyth (unsain). Syniad un bar ydyw, a gaiff ei ailadrodd (= 2 fawr), wedyn ei glywed 

dôn yn uwch (h.y. mewn dilyniant). Ategir hyn gan roliau timpani a chordiau pres, gyda’r offerynnau 
llinynnol yn parhau i chwarae disgyniadau ar ffurf graddfa rhwng yr enghreifftiau o ailadrodd y prif 
fotiff. Cyflwynir hyn oll uwchben nodau timpani G a C (llywydd a thonydd yn C), ond ceir cryn dipyn 
o oslef gromatig yn y darn hwn. Mae’r syniad rhythmig hir-byr hefyd yn amlwg yn y gwead. 

Ym mar 272, mae’r feiolinau a’r fiolas  yn rhannu’r prif fotiff, ac mae’r ffliwt yn ymuno â disgyniadau 
ar ffurf graddfa. 
Bar 274: Nawr ceir dechrau darn lle y caiff nodau agoriadol S1 / prif fotiff (h.y. osgiliad hanner tôn/
ffigur nodau cymdogol) eu clywed yn y darn anffiwgol hwn):

Mae’r syniadau yn dechrau esgyn; noder y symudiad cromatig am i fyny dros nodyn G y timpani, 
a’r symudiad rhythmig trawsacennog. Mae’r feiolinau hefyd yn ailadrodd y ffigur hwn ar nodyn G. 
Bar 276/277 – mae rhannau’r offerynnau chwyth a’r feiolin yn cyfnewid o fewn y gwead. 

Bar 279: Cyrhaeddir uchafbwynt ff yma gydag amrywiad cromatig o thema’r corn alpaidd wedi’i 
gywasgu, a’i wrthdroi yn yr offerynnau llinynnol isel a’r contrabasŵn. Mae’r syniadau marcato 
bellach wedi’u gwasgaru drwy’r gerddorfa gyfan, gyda’r ffigurau disgynnol yn cael eu trosglwyddo 
rhwng yr offerynnau chwyth a’r offerynnau llinynnol, gyda chefnogaeth tutti lawn. Noder y defnydd 
o drawsacennu wrth iddynt ddechrau oddi ar y curiad, yn C leiaf. (Dim ond y cyfwng hanner tôn 
o’r prif fotiff a ddefnyddir yma). Caiff ei ategu gan roliau uchel ar y timpani, gyda’r trombonau 
yn ailymuno â’r gymysgedd gerddorfaol (y tro cyntaf ers diwedd y dangosiad). Clywir symudiad 
cromatig disgynnol - ‘ochenaid’ hanner tôn o’r prif fotiff yn y bas gan symud am i lawr. 

Thema’r corn alpaidd, barrau 285 – 300

Ar ôl seibiant crosiet er mwyn paratoi ar gyfer un o adegau mwyaf pwerus y symffoni gyfan, caiff 
thema’r ‘corn alpaidd’ ei chwarae ff gan y feiolinau a’i chlywed yn erbyn harmoni 7fed cywasgedig. 
O ran gweddnewid y motiff yma, ymddengys fod y cynnwys - yn ddigon hynod, yn uno’r prif fotiff 
a’r tetracord disgynnol (ffigur ‘x’) gan ddod yn un â thema’r corn alpaidd. Mae’r thema ‘ddigynnwrf’ 
wreiddiol bellach o natur dywyllach gan ddwyn y cyflwyniad agoriadol i gof. Ategir hyn unwaith eto 
gan yr adran bres lawn a rholiau timpani ff. Fodd bynnag, o fewn dim ond 2 far, mae’r deinamig 

yn gostwng yn gyflym ac mae’r awyrgylch yn tawelu wrth i’r bas ddisgyn i E§ gyda thema’r corn 
alpaidd yn cael ei hailadrodd uwch ei ben gan y feiolinau yn y cywair mwyaf mwy heddychlon a 
thawel. 

Bar 289: mae thema’r corn alpaidd yn dychwelyd at y cyrn, ac er bod yr offeryniaeth yn wahanol, 
caiff ei thrin yn yr un modd â’r adran a glywyd ym mar 52, yn y cyflwyniad agoriadol. Noder y 
gwrthdro o ‘x’ a ddefnyddir fel cyfeiliant ym marrau 289-292. Y tro hwn, mae’r feiolinau yn ymuno i 
efelychu’r thema, wedi’u hategu gan gordiau symudol digynnwrf gan y clarinéts/baswnau a’r fiolas/
sielos. Clywir hyn uwchben pedal llywydd G tan iddo gyrraedd C ym mar 2923. Mae dwysedd y 
gerddoriaeth yn lleihau’n raddol uwchben pedal estynedig y tonydd (292-299); mae’r offerynnau 
llinynnol yn disgyn yn dawel (wedi’i farcio Calando – ‘yn marw’ – gostyngiad o ran tempo a lefel 
y sain, rit e dim). Noder y diddordeb cromatig yn y llinell linynnol ddisgynnol. Unwaith eto, mae’r 
timpani yn chwarae rhan gymharol amlwg yn y darn hwn.
 
S2, barrau 301 – 325

Nawr wedi’i farcio animato, a’i ragflaenu gan gyflwyniad cordiol o ffigur ‘x’ a glywir yn dawel ac yn 
gyfochrog yn yr offerynnau llinynnol a’r contrabasŵn, mae’r gerddoriaeth yn arwain yn ddi-dor at 
barhad o’r ailadroddiad wrth i ni nawr glywed S2 yng nghywair y tonydd. Fel arall, mae amrywiol 
adrannau’r ail bwnc yn dilyn y patrwm a nodwyd yn y dangosiad, er bod newidiadau i’r sgôr o ran y 
ffordd y caiff ei gyflwyno, sef: 

• ychwanegu’r offerynnau chwyth gyda ffigur ‘x’ ar farrau amgen, gan adleisio’r ffigur ostinato 

• parhau â’r thema a glywyd eisoes yn yr offerynnau chwyth yn yr offerynnau llinynnol uchaf 

• Bar 316 - clywir y deunydd thematig a gyflwynwyd eisoes gan yr obo gan y feiolinau, y 
trosglwyddir eu deunydd i’r baswnau 

• Bar 320 - mae’r corn bellach yn ymuno â’r obo 

Grŵp terfynol, barrau 326 – 367

Fel y disgwyliwyd, gwnaed yr addasiadau harmonig angenrheidiol er mwyn caniatáu i’r 
gerddoriaeth barhau yng nghywair y tonydd - fodd bynnag, mae’n symud bellach i fodd lleiaf y 
tonydd - C leiaf.  
Mae’r darn hwn yn cyfateb i 142 -183.

Caiff hyn ei ailadrodd gyda rhai newidiadau pellach i’r sgôr, ac yn gyffredinol yng nghywair C leiaf. 

Mae’r ffigurau diweddebol ym marrau 334/5 yn awgrymu B feddalnod fwyaf. 

CODA, barrau 367 – diwedd 

C leiaf yw’r cywair. Uwchben y llinynnau  tremolo yn y fiolas, clywir symudiad arpeggio esgynnol 
tawel gan y cyrn, gyda’r feiolinau yn ymuno (gan bwysleisio’r cyfwng 3ydd lleiaf), wedyn y clarinéts. 
Wrth i syniadau’r arpeggio gael eu gwrthdroi yn yr offerynnau chwyth o 371 (harmoni’r islywydd 
mwyaf), mae’r trombonau hefyd yn ychwanegu at y gwead sydd bellach wedi’i ategu gan 
ychwanegu’r tremolo yn y feiolinau i ran y fiolas. Mae’r newid tawel i gord yr uwchdonydd lleiaf 
wedi’i feddalu (Db/Neapolitaidd) ym mar 373 yn arwain at:

Bar 375: Yma, clywir S1 wedi’i chwarae gan y trombôn, y contrabasŵn a’r sielos / bas dwbwl sy’n 
rhoi dyfnder ac ymdeimlad sy’n dwyn i gof unwaith eto agoriad y symudiad. Mae’r rhôl hir gan y 
timpani (pedal llywydd y cywair cartref, wedi’i ategu gan y cyrn) yn sail i’r darn hwn. Uwchben hyn, 
mae’r cynnwys yn ymddangos yn foddol, wrth i’r gerddoriaeth ddechrau yn E meddalnod fwyaf, a 
symud yn gyflym drwy ddilyniant cordiol lliwgar a chromataidd wrth i’r syniadau esgyn yn eu trefn 
wrth i’r gerddoriaeth esgyn. O 381, mae’r offerynnau llinynnol yn chwarae ffigurau fel arpeggios 
esgynnol sy’n dwyn i gof y deunydd ‘terfynol’ a’r ‘ochneidiau’ gostyngol gan yr offerynnau chwyth 
wedi’u hadleisio gan y contrabasŵn ac mae’r offerynnau llinynnol isel yn lliwio’r gwaed ymhellach. 
Mae’r deinameg yn parhau i gynyddu a nodir tempo stringendo. Mae’r trawsacennu yn gynyddol 
amlwg wrth i’r cordiau terfynol wedi’u hacennu’n amlwg (ym mhob rhan heblaw’r trombonau) 
daranu cord 7fed y llywydd.

Noder: Mae’r darn o 367-390 yn ddarn eithriadol o ran yr harmoni, gan ganolbwyntio ar y meidon 
C fwyaf / leiaf - sy’n berthnasol i’r hyn a ddwedwyd eisoes yn ystod y dadansoddiad hwn. O fan 
cychwyn cord C leiaf, caiff y dilyniant Ebm → C hanner-cywasg 7fed → F (gan awgrymu math o 
ddilyniant ii-V) ei ailadrodd mewn dilyniant dôn yn is fel Dbm→Bb hanner-cywasg 7fed→Eb, gan 
blymio’r gerddoriaeth i ddechrau i fannau hyd yn oed mwy llwm o ran y tonydd/harmoni. Mae’r 
cord Eb fwyaf mwy estynedig (375-7) yn bywiogi pethau ychydig, ond mae Cbs cromatig yn y 
bas (376 (appoggiatura cromatig) a 378) yn dal i awgrymu mannau tywyllach (lleiaf). Mae newid 
enharmonig o Cb i B ym mar 378 (gan awgrymu triawd B estynedig (llywydd) - defnydd Brahmaidd 
iawn o’r cord hwn) yn arwain at newid i gord Em (mwy bywiog) ym mar 377, sef meidon y tonydd 
mwyaf, sydd wedyn yn arwain at gord C fwyaf ym mar 380. Mae barrau 3814-390 yn cynnwys cord 
V7 gyda 3yddau sy’n symud ar ffurf gromatig yn y lleisiau mewnol (hyd at 387), gan baratoi ar 
gyfer y Coda yng nghywair mwyaf y tonydd. Felly, yn y darn hwn, mae’r feidon wedi ymddangos ar 
dair ffurf wahanol, cynyddol “fywiog” - (Cm)→Ebm→Eb fwyaf→Em→(C fwyaf).] 

**Cyflwynwyd y wybodaeth hon fel enghraifft o harmoni Brahmsaidd er budd athrawon. Ni 



Symffoni Rhif 1 Brahms - Symudiad IV
CBAC: Gwaith Gosod Safon Uwch
Nodiadau i Athrawon

ddisgwylir dealltwriaeth harmonig gan fyfyrwyr ar y lefel hon fel arfer - er yn amlwg y câi hynny ei 
gydnabod mewn cwestiwn pe dangosai unrhyw ymgeisydd ddealltwriaeth fanwl o’r fath!  

Bar 391: Più Allegro, amser cyffredin llai a symudiad buddugoliaethus i C fwyaf. Clywir nodau 
2, 3 a 4 o S1 wedi’u cywasgu gan yr offerynnau llinynnol, wrth i’r offerynnau pres a’r offerynnau 
chwyth atalnodi’r gerddoriaeth gan ddefnyddio cordiau cywasg (gyda’r alaw - A a G - yn cynnwys 
nodau 5 a 6 o S1) sy’n diweddu’n gyflym. Uwchben ffigur esgynnol 3 cham (syniad y corn alpaidd 
wedi’i wrthdroi), mae’r offerynnau chwyth a’r offerynnau llinynnol yn cyflwyno’r syniadau alawol 
yn antiffonïaidd, ac mae’r offerynnau llinynnol is a’r timpani yn cynnal rhythm crosiet cyson. Ym 
mar 403, clywir yr addurniad alawol stacato / acennog yn yr offerynnau chwyth a’r Cyrn yn C, 
gyda hanner brifiau tawel, parhaus yn y Cyrn yn F a’r trwmpedi, islaw cyfyngau gostyngol yn yr 
offerynnau llinynnol.
Bar 407: mae’r ymyriad aruchel gan y cymal ‘corawl’ crefyddol yma o far 47, a glywir yn cynyddu 
ac wedi’i ategu gan yr offerynnau llinynnol wedi’i gyflwyno ar lefel ff grymus yn adeg ddiffiniol a 
phwysig.

Eglura David Brodbeck:

‘But how, in this view, do we explain the apotheosis of the trombone chorale that comes in the 
coda, with all the explicit religious connotations that it leaves as the symphony’s final word? 
This “incongruous” passage……seems to have troubled Clara Schumann, who wrote: “ If I 
may say something now about the last movement, or rather, the very end (Presto),…..in my 
opinion, musically speaking, the Presto drops off from the highest inspiration just before. To 
me, the climax in the Presto lies more in outer than inner motion; the Presto appears not as an 
outgrowth of the whole, but a brilliant finish added on”.’

• Beth yw arwyddocâd y darn a glywir ym marrau 407-413? Eglurwch gynnwys harmonig y cymal 
hwn. 

Bar 417: mae’r awyrgylch animeiddiedig yn dychwelyd, ac mae’r gerddoriaeth yn adfer ei 
momentwm blaenorol. P’un a yw’r ffigurau alawol yn gysylltiedig â syniadau o’r corawl neu 
amrywiad ar fotiffau blaenorol (o S1 a thema’r corn alpaidd), mae’r syniadau yn datblygu’n 
rhythmig, gyda symudiad tripledi, trawsacennu a bywiogrwydd. Mae’r datganiad unsain disgynnol 
o far 4312 yn gostwng ddwywaith i’r llywydd G (drwy addurn cromatig), sydd yn ei dro yn arwain at 
y dilyniant diweddebol terfynol.

Defnyddir nodau 2-4 S1 (a’r prif fotiff) i ddod â’r symudiad i ben, gan ail-bwysleisio’r syniadau ar 
y dechrau, ond bellach mewn lleoliad pwerus a buddugoliaethus. Wrth i’r syniadau alawol weithio 

am i fyny mewn wythfedau, mae rholiau timpani, ac arpeggio esgynnol gan y trombôn, baswnau 
a’r offerynnau llinynnol isel yn pwysleisio’r gwead.

Daw’r symffoni i ben â diweddeb amen (sef un o nodweddion gerddoriaeth Brahms), gan 
ddiweddu ar bum cord tonyddol, gyda’r olaf wedi’i ymestyn a’i gefnogi gan rôl arall gan y timpani. 
Ceir y ddiweddeb berffaith ym marrau 444-447: mae bar 444 yn cynnwys I yn yr 2il wrthdro h.y., 
6/4 diweddebol, gan symud i V ym mar 445 gyda 4ydd gohiriedig, wedi’i ddilyn gan gord V ym 
mar 46 ac I ym mar 447.  Mae gweddill y symudiad yn atgyfnerthu’r ddiweddeb C fwyaf gref 
hon gyda dilyniant amen: IV yn 448 i I yn 449, gan wedyn ailadrodd y dilyniant amen hwn gyda 
rhythm harmonig arafach, gyda barrau450-452 yn IV a 453 i’r diwedd yn I.  Felly, mae Brahms yn 
defnyddio diweddebau perffaith ac amen i gadarnhau ei ddiweddglo C fwyaf yn llawn.

[Noder: Mae’r symudiad 1af a’r 2il symudiad hefyd yn gorffen â diweddeb amen - neu o leiaf gan 
awgrymu “harmoni amen”. Fel gyda’r symudiad olaf (barrau 444-47), mae’r symudiad cyntaf yn 
cyrraedd diweddeb perffaith yn gyntaf ym marrau 492-95, cyn atodi “diweddeb” amen derfynol 
bellach (efallai nad yw’n ddiweddeb ‘llwyr’, oherwydd pedal sylfaenol y tonydd. Mae’r 2il symudiad 
yn gorffen gyda dilyniant iv6 (6ed ychwanegol)→I 6 bar cyn y diwedd - diweddeb go iawn y tro 
hwn.] 

• Trafodwch ddefnydd Brahms o ddeunydd motiff yn y symudiad hwn. 
• Cyflwynwch sylwadau ar ddull Brahms o ymdrin â ffurf y sonata yn y symudiad hwn. Disgrifiwch 

y strwythur cyffredinol, gan gynnwys esboniad o’r strwythur allweddol (o ran cyweiredd).


